
Elkanoren Lehorreratzearen 
bezperan, Berdura plaza 
jendez beteta zela, aurkeztu 
zuen Axier Lopez kazetariak 
Gure heroiak. Elkanoren eta 
Euskal Herriko kolonialisten 
historia bat liburua. Mahai-
inguru formatua aukeratu 
zuen eta Lopez beraz gain, 
bertan izan ziren Idoia 
Arrieta historialaria eta 
liburuko hitzaurrearen egilea 
zein Luciana Alfaro Euskal 
Herriko emakume migratu eta 
arrazializatuen sareko kidea 
eta epilogoaren idazlea. 
Moderatzaile gisa Gari 
Berasaluze kazetaria aritu zen. 

Lopezek azaldu zuenez, 
liburuaren abiapuntuan jakin-
mina egon zen, ezagutu egin 
nahi zuen bere ikuspuntutik 
"duela 500 urte Espainiako 
inperioaren makinarian txertatuta 
ezagun egin zen pertsona 
batek" nolatan zuen hainbesteko 
presentzia gurean. Mundu 
biraren urteurrenaren inguruan 
zabaltzen ari ziren mezuak 

ikusita hasi zen bestelakoen bila 
eta Getarian lanketa eginda 
zeukan Arrietarekin egin zuen 
topo. Orduan sortu zuten 
Elkanori Bira mugimendua. 

Geroago, AEBn polizia batek 
George Floyd erail zuenean, 
ikuspegia zabaldu eta gure 
herrietan goraipatzen diren 
"esklabistei" jarri zien arreta. 

Arrietak aurkezpenean 
azaldu zuen bere lanketan, 
historiografia espainiarrak eta 
euskaldunak ez bezala, mundu 
biran pasatako herrialdeetako 
jendearen patua jarri nahi izan 
zuela erdigunean. 

Alfarok, berriz, arrazializazioa 
izendatu zuen kolonializazioa 
gauzatzeko ardatz modura. 
Gaineratu zuen, bere ustez, 
hori zela gaur egun beraien 
herrialdeetako gizartean 
nahiz hemengoan bizi duten 
indarkeriaren arrazoia. Prozesu 
hori "kolonialitate"arekin 
mantentzen dela zehaztu zuen.

Gure heroiak  
liburua aurkeztu dute

ELKANOREN LEHORRERATZEA



2022ko urria · ARTZAPE6

Jarraitu QR kodea 
 eta ikusi argazki gehiago.

"Euskaraz eta 
gaztelaniaz"

IURE EIZAGIRRE

Zortekoak garela aipatu izan dugu maiz 
erredakzioan, Getariak, gehienean, gure 
lana euskara hutsez egiteko aukera ematen 

digulako. Gutxi dira gaztelaniaz entzun edo aritu 
beharreko uneak: elkarrizketatu erdaldunen bat, 
kanpoko hizlariren bat...  

Ziurrenik, horregatik sentiarazi ninduten deseroso 
EITBko kazetariaren eskaerek Elkanoren 
Lehorreratzeko aurkezpen prentsaurrekoan. Udaleko 
nahiz parte-hartze prozesuko ordezkariek azalpen 
guztiak eman ondoren —udalak bere jendaurreko 
jardunaren ehuneko handi batean ohi duen 
moduan, euskara hutsean—, EITBko irratietako Asier 
Odriozolak ekin zion bere eskaera sortari: azaltzeko, 
mesedez, euskaraz eta gaztelaniaz jostunen 
lana, adierazteko parte-hartze prozesuan udalak 
elkarrizketa izan duela ardatz, hori ere "bietara"... 

Bada, bat-batekotasunetik, bete zituzten Haritz 
Alberdik zein Beñat Aristik bere eskakizunak, 
kanpotik antzeman zitekeenez, deseroso. Bien 
jardunak kontuan hartuta, zenbatezin "eee" 
entzun ziren aretoan minutu gutxian, eta barre 
txikiren bat ere bai ahoz goran "hau nola itzuli?" 
naturaltasunez galdetzean. 

Badirudi, EITBrentzat ez dela nahikoa esan  
beharrekoak hizkuntza bakarrean egitea. Euskal 
elebidunon kasuan soilik, noski, duela egun 
gutxi entzun baititut Euskadi Irratiko albistegian 
Nafarroako Gobernuko ordezkari bat gaztelania 
hutsean eta Atharratzeko auzapeza frantses 
hutsean. Itzulpenak, orduan, kazetariaren kontu.

EITBren jarduteko modu hau ez da berria, hortaz, 
garrantzitsua da uko egitea. Prentsaurrekoaren bat-
batekotasunean gaztelaniaz aritutakoek ere hitz 
haiek ez erabiltzeko eskatu omen zuten amaieran.

ELKANOREN LEHORRERATZEA

Pandemiak eragindako geldialdiaren ondotik, 
Gaztetape Surf Elkarteak surf txapelketa herrikoia 
berreskuratuko du aurten. Ohi moduan, Gaztetape 
hondartzan egingo da, urriaren 1ean, baldin eta 
olatuek zein itsasoaren baldintzek ahalbidetzen 
badute. 

Antolatzai leek jakinarazi dutenez, ez da 
beharrezkoa izango aurrez izena ematea, egunean 
bertan egingo da hondartzan. Apuntatzen den 
jende kopuruaren eta adinaren arabera banatuko 
dituzte parte-hartzaileak kategoriatan.

Egun guztiko txapelketa egiteko asmoa dute eta 
eguerdirako paella prestatuko dute. Iluntzean, 
berriz, sari banaketaren ondoren, parrillada egingo 
dute. Hala, kirolaz gozatu ondoren, ilunabarrean, 
garai bateko lagun arteko giroa berreskuratzea dute 
helburu antolatzaileek. 

Gaztetapek surf txapelketa herrikoia berreskuratu du

2019ko parte-hartzaileetako batzuk uretara sartu aurreko beroketetan. 

Martxan da Adin bizi programa

Getariako Udalak urte hasieran herriko adindunen 
artean egindako galdeketa baten arabera, haietako 
zenbaitek "bakardadea eta jarduera fisikoa egiteko 
lagunarte baten falta" sentitzen du. Hori arintzeko 
asmotan, Adin bizi ekimena jarri zuen martxan 
aurreko ikasturtean eta hamar pertsonek hartu zuten 
parte. 

Ikasturte berriarekin batera, berriro martxan da 
programa, irailaren azken astetik. Ekainera bitartean, 
65 urtetik gorako herritar talde bat kiroldegian, 
jubilatuen elkartean edo kalean elkartuko da 
astelehenero eta asteazkenero, 10:30ean, jarduera 
fisikoa egiteko eta bizitza osasuntsurako zenbait 
aholku jasotzeko. 

Sahatsaga kiroldegiko monitore batek kudeatuko 
du jarduera eta hainbat alderdi lantzeko asmoo 
du, hala nola, mantentze-gimnasia, zoru-pelbikoa, 
jolasak, arnasketa, musika, sukaldaritza eta ariketa 
fisikoa. Aurreko ikasturtean mantentze-gimnasia lantzen kiroldegian.  / Arg.: Getariako Udala

KLIK BATEAN

Hirugarren edizioa izango du aurten Euskaraldiak 
eta norbanakoak bertan apuntatu ahal izateko epea 
zabaldu berri da. Aurreko urteetan bezala, ahobizi edo 
belarriprest rola jokatuko duten erabaki beharko dute. 

Azaroaren 18tik abenduaren 2ra, euskaraz dakiten 
guztiekin hala egiteko konpromisoa hartuko dute 
ahobiziek. Belarriprestek, berriz, gaitasunaren eta 
aukeren arabera aukeratuko dute noiz egin euskaraz, 
betiere hala egin nahi dutenei horretarako aukera 
erraztuz.

Euskaraldiaren bigarren edizioan parte hartu zutenek 
www.euskaraldia.eus helbidean berretsi behar dute 
parte-hartzea. Gainerakoek izena eman beharko dute 
webgune berean. 

Aste honetan Bilboko Kafe Antzokian egindako ekitaldi 
batean zabaldu dute Euskaraldiko izen-ematea. Euskaraldiko bideokliparen irudi bat, parte hartzera dei egiten du.

Zergak eta tasak %1,5 igoko dira 2023an

Iraila amaieran egin den udalbatzarrean erabaki 
dute, EH Bilduko sei kideren aldeko botoekin eta 
EAJko hiruren abstentzioarekin, 2023ko zerga eta 
tasa orokorrak %1,5 igotzea. Igoera horrekin gizarte 
larrialdietako laguntzetara bideratutako diru poltsa 
handitu nahi da, egoera ikusita, beharra areagotu 
egingo dela aurreikusten duelako Udal Gobernuek. 
Egoera gordinaren aurrean, aldiz, EAJk zergak eta 
tasak izoztea proposatu zuen. 

Gainera, eraikuntza, instalazio edo obretan eguzki 
energiaren aprobetxamendu termiko edo elektrikoak 
ahalbidetzen dituzten sistemak ezartzen dituztenei, 
orain arteko %50eko hobaria beharrean, %80koa 
ezarriko zaizkie. 

Askizu aterpetxeko tasak ere apur bat igoko dira, eta 
ezabatu egingo da asteburuko eskaintza. 

Bestalde, udalak Energia Komunitatearen Kooperatiban 
bazkide bezala sartzea erabaki du.

Zabalik norbanakoen izen-ematea Euskaraldian

Azken udalbatzarreko bozketetako bat.

KLIK BATEAN



Txiki-txikitatik bizi da itsasoari lotua, bertan ditu haurtzaroko  
oroitzapenak. Argi du, era berean, etorkizunean ere han irudikatzen  

duela bere burua, yateko kapitain gisa. Ordura arteko bidean,  
ordea, arrantza ontzi batean jardun nahiko luke.  

ERREPORTAJEA

ETORKIZUNA ERE 
ITSASOAN DUENAREN GRINA
Asko hitz egin da itsasoaz azken hilabeteetan, Elkanoren mundu biratik 500 urte 
pasa direlako, "Esperantza"k sekulako denboraldia egin duelako, Beñat Gerekaren 
dokumentalak Getariaren itsastar izaera gogorarazi digulako... Ikusi dugunez,  
hainbat protagonista ditu itsasoak –nagusienak, arrantzaleak, saregileak eta abarrak– 
eta badirudi tradizioak haietako bakoitzari ezarritakoa aldaezina dela; hala ote?

Izar de la Hoz

Gai ugariren artean, saregileen ogibidea 
aztertzen du Beñat Gerekaren Itsasoak 
pizten gaitu dokumentalak. Irailaren hasieran 

estreinatu zuen Salbatore Deunaren parrokian. 
Prentsaren aurrean egindako aurkezpena egun 
batzuk lehenago izan zen eta saregileen etorkizunari 
erreparatuta, honako galdera sortu zen: "Ikusiko ote 
ditugu gizonezkoak, arrantzaleak, sarea josten?". 
Gazteak falta direnez, arrantzaren beraren etorkizuna 
kezka iturri bilakatu da azken urteetan, ondorioz, 
dokumentalaren aurkezpenean sortutako galderari 
beste bat gehi dakioke: noiz ikusiko ditugu emakumeak 
arrantza ontzietan?

Gurean tradiziorik ez bada ere, Izar de la Hozek 
argitu digu Suedian eta Suitzan, adibidez, badirela 
emakumeek soilik osatutako itsasontziak. Berak ere 
nahiko luke hemengo arrantza ontzi batean joan, 
"probatu". Ikasketak baditu horretarako baina, 
oraingoz, ez du aukerarik izan. 

Alturako patroi titulua du eta gaur egun, itsasontzi 
mekanika ikasten ari da. Titulazio bakoitzak ontzi 
batean itsasoratzea exijitzen dio, gutxienez urtebetez, 
eta haietan bekadun edo langile modura aritu daiteke.  
Ontziaren tamainaren arabera, 1. mailako ofizial edo 
zubiko ofizial bezala egin beharko lituzke praktikak.

ARTZAPEri azaldu dionez, bekadun bezala, arrantza 
ontzi batean soilik aritu daiteke baina "neska bat 
han... saiatu naiz mila modutara baina ez dut lortu". 
Hainbat herritako ontziekin jarri da harremanetan eta 

argazkirik gabe bidali izan du curriculuma; pare batek 
esan dio joateko ontzia ezagutzera. Hara heldutakoan, 
ordea, "anaiagatik galdetu zidaten eta neu nintzela 
esandakoan, aitzakiekin hasi ziren". Bi patroik onartu 
omen diote beren tripulazioek gaizki eramango luketela 
bera ontzian sartzea. "Han egote hutsagatik gaizki 
begiratu didate, analizatu egin naute, 'hau izango al 
da patroia?' pentsatuz bezala", zehaztu du. 

Erakundeek zabaldutako bideak ere baliatu nahi izan 
ditu, arrantza sektorea gaztetzeko Eusko Jaurlaritzak 
duela hiruzpalau urte martxan jarritako Itsasoratu 
proiektua, esaterako. Egitasmo horrekin, gobernuak 
diru kopuru bat ematen die gazteei itsasoan lan egin 
dezaten. Dioenez, "probatu nahi nuela esan nuen 
baina deserosoa izan zen haientzat. Egia da gai 
delikatua dela hilabeteak pasa beharko nituzkeelako 
itsasontzian, kamarote berean, 10-14 gizonekin". 

Argi du, gainera, edonork ez lukeela onartuko emakume 
batek agintzerik, are gutxiago gaztea izanda eta 
itsasontzietan gero eta kultura aniztasun handiagoa 
egonda. "Patroi gazteak badaude, nire adinekoak, 
mutilak, baina neskak... Nire anaiak gauza bera ikasi 
du, nik lau urte daramatzat eta berak bat. Bera lehen 
urtean arrantzara joan da eta ni lau urtean behin ere ez". 

Bestalde, emakumeek itsasontzira zorte txarra 
dakartenaren ustea ere bada oraindik: "Duela bi 
urte irteera bat egin genuen Arosa Nueve ontzira. 
Iparraldera bakailaotara joaten dira eta oso itsasontzi 
handiak dira. Nahi gabe sarearen kontra jarri nintzen 

Testua  
IURE EIZAGIRRE

Argazkiak
INTZA GURRUTXAGA 

eta zer nolako zalaparta! Bertakoak esan zidan sarea 
ukitu niola, ez zirela arrantzara joango, biraoak, 
emakumeok arrantzan zorte txarra ematen dugula... 
Handik hiru hilabetera itzuli zen itsasotik azken zortzi 
urteetako denboraldirik onena eginda". 

Denbora luzez emakumeak itsasoaren inguruan 
izandako paperari atxikitzen dizkio bizitako egoera 
horiek eta, neurri batean, ulergarri zaizkio, aurreko 
belaunaldiek hori jaso dutelako. De la Hozek argi 
du, ordea, hori ez datorrela bat bere izaerarekin eta 
titulua eskuratzeko beste bide bat urratu du: turismo 
sektorera jotzea. Hala, udan Donostiako Ciudad de 
San Sebastian ontzian ibili da, marinel gisa, hango 
lan orduak baliozkotu egingo baitizkiote. 

Baina, horren ondorioz, azkenean, Laredoko arrantza 
ontzi baten eskaintzari uko egin behar izan dio, 
beranduegi heldu baitzaio. "Laredokoak aitaren bitartez 
jakin zuen probatu nahi nuela eta bihotzez eskertu nion 
hiru-lau urtean nirekin harremanetan jarri eta probatzeko 
aukera eman zidan bakarra izan zelako". Batek daki 
hurrengo urtean, azkenik, helburua lortzerik izango duen.

Azalpenak eman beharra
Une zailak ez ditu lan mundura gerturatzearekin 
bakarrik jasan behar izan, ikastetxean bertan ere 
nahi baino azalpen gehiago eman behar izan du. 
Gogoan du lehen urtean oso gaizki pasa zuela eta 
bigarrengotik aurrera, esaten dizkiotenei entzungor 
egitea erabaki zuela. Dioenez, irakaslea dela uste 
izan dute eta galdetu izan diote ea badakien nora 
doan, zikindu egingo dela jakitun den edo ziur al 
dagoen. Are okerragoa izan da berarentzat, ordea, 
sexualizazioa, "itsasontzi batean banengoen, 
bortxatua izatea atsegin dudalako izango zela esaten 
zidaten ikaskide batzuek".

Egoera horien aurrean, zenbait irakaslek ez ei 
dute asmatu zer egin: "Batzuek egiten zieten aurre 
ikaskideei baina ez zekiten nola jokatu, haientzat 
ere berria zelako gelan neska bat edukitzea. Beste 
batzuek garrantzirik eman ez eta aurrera jarraitzea 
erabaki zuten". 

Errealitateak gaindituta, uneren batean etsi eta dena 
uztea pentsatu zuen baina "egun batean eseri nintzen 
baporeei begira eta pentsatu nuen noiz edo noiz nire 
alabak esango balit arrantzan egin nahi duela eta 
ez balu erreferenterik, ez balu ate bat, gutxienez, 
zabalik, txikitu egingo nintzatekeela". Horregatik, 
orain, eskolara joate hutsa eguneroko borroka bezala 
irudikatzen du, arrantzarako aukera izan nahi duelako 
berarentzat zein besteentzat. 

Itsasontzi barruko lanetan. / Argazkia: Izar de la Hoz 

Izar Ciudad de San Sebastian itsasontzian. / Argazkia: Izar de la Hoz 

Horrekin bat eginez, sare sozialetan aritzeko modua 
ere aldatu egin du: "Lehen, Instagramen, indar handia 
jartzen nuen argazkilaritzan, politak atera nahian 
ibiltzen nintzen. Orain, gero eta gehiago sartzen 
ditut itsasoko gauzak, itsasontzian agertzen naizenak, 
adibidez. Ez da kapitaina naizela erakusteagatik, 
neska naizela eta hemen nagoela erakusteagatik 
baizik". 

Etorkizuna alturan
Europatik datozen neurriak tarteko, Espainiako 
Gobernuak lege bat atera du zehaztuz alturako 
ontzietako tripulazioaren %20ak —enpresaren 
arabera gehiago edo gutxiago— emakumezkoa izan 
beharko duela bost urte barru. De la Hozek dio, horren 
ondorioz, orain itsasontziak mugitzen hasi direla eta 
horrek ate bat irekiko duela: "Hurrengo hamar urteetan 
zaila izango da aldaketa baina behintzat neskok 
aukera hori edukiko dugu". 

Beste herrialde batzuetan dagoeneko gertatu da 
aldaketa eta De la Hozek badaki haietan bizimodu 
ona eduki lezakeela. Hala ere, "ez dut pentsatu nahi 
familia, herria, lagunak, egunerokoa, hemengo bizitza 
utzi behar ditudanik nahi dudana egiteko; hemen lortu 
nahi dut". 

Etorkizunari begira, hala ere, yateko kapitainaren 
praktikak itsasontzi handiagoan egin behar dituenez, 
hegaluze ontzietara joatea aztertzen ari da, "Atlantikoan 
dabiltzanetara, Itsaso Barean, Indiako Ozeanoan...".

Etxetik jasoa
Kasualitatetik gutxi dauka De la Hozen itsasorako 
gogoak. Zaletasuna zuelako diseinu ikasketak egin 
eta horretatik biziko zela uste zuen —egun, enpresa 
frantses baten sare sozialak, diseinua eta alde estetikoa 
kudeatzen ditu— baina hainbeste orduz bere burua 
ondoen itsasoan irudikatzen zuela konturatuta, bide 
hari jarraitu zion. Urte batzuk lehenago ekindakoari, 
hain zuzen ere.

Izarrek —anaia Hodei zein Amaia eta Emilio 
gurasoekin— ia hamar urte igaro zituen itsasoan, Silver 
Cloud belaontzian bidaiatzen. 

Egokitzapen eta prestaketa gisa, bi urtez bizi izan 
ziren Mallorkan eta handik Kanariar Uharteetara joan 
ziren, itsasontzia berritu eta hornitzera. Amaia seme-
alabei urruneko heziketa emateko baimendu zutenean, 
abiatzeko momentua zela erabaki eta 2007ko 
urtarrilaren 7an Atlantikoa zeharkatzeari ekin zioten. 
"Garai horretan korronte guztiek Brasilera eramaten 
zaituzte", dio De la Hozek. Hala, Atlantikoa eta 

Karibe gurutzatuta, Hegoamerikara joan ziren eta han 
pasa zituzten bost urte. Denbora horretan, alabaina, 
Getariara itzultzen ziren udan eta bertakoekin 
harremana mantentzea ahalbidetu zien horrek.

"Niretzat errutina zen bizimodu hura baina orain 
konturatzen naiz zer nolako haurtzaroa eduki nuen, 
ez da normala. Egun batean Venezuelan esnatu eta 
beste batean Hondurasen", dio. Egonaldia luzatzen 
zela sumatzen bazuen, berak eskatzen omen zuen, 
gainera, portuz mugitzeko. 

Gerora, esperientzia positibo ugari ditu gogoan De 
la Hozek: edozein herrialdeetako umeekin jolastea, 
hondartzak, itsasoko kontuak bertatik bertara ikastea... 
Bestelakoak ere izan dira, ordea, "8-9 urterekin, nire 
adineko neska batek eskua eman eta janaria eskatzea; 
12 urterekin, ogia erostera joan eta ondoan adin 
bereko haurren prostituzio etxe bat egotea... Onera 
edo txarrera, gauza asko ikusi ditugu eta horri esker 
baloratzen duzu dena". 

Bidaia hark, nerabezaro betean izan zuen amaiera De 
la Hozentzat, familia Zarautzen bizitzen geratu zenean 
—duela urtebete eskas bueltatu dira Getariara—. 
Gogorra izan zen itzulera denentzat, besteak beste, 
ia beraien kabuz mantentzea ahalbidetzen zien 
belaontzia uzteak berarekin ekarri zuelako gizarteko 
"behar" materialak asetzea eta horren kostua. Esaterako, 
itsasontziak belak zituen mugitzeko, ura euri-ura zen 
eta negurik gabe, eguna hondartzan pasata, nekez 
behar zuten arropa askorik. 

Hala ere, alde emozionala are gogorragoa egin 
zitzaion De la Hozi, udaro herrira nobedadeekin 
itzultzen zen neska hura izatetik, haiek gabe, 
baztertua sentitzera pasa zelako. Sentsazio horri 
egunerokotasuna gehituta, errutina itogarria egin 
zitzaiola gogoratzen du eta pandemiak eman dio hori 
gainerakoei ulertarazteko aukera: "Imajinatu dezatela 
ordura arte nolako bizimodu eduki zuten eta bat-batean 
COVIDak etxean sartzeak zer ekarri zien; zaplazteko 
handi bat izan zen denontzat. Niretzat itzulerako lehen 
urte eta erdia edo bi urteak COVIDaren modukoak izan 
ziren, herri batean itxi ninduten". 

Gaur egun, gainditu ditu zailtasun haiek eta 
egunerokotasuneko zereginak lagungarri zaizkiola 
aitortzen du. Badaki zer daukan aurretik, zein diren 
bere helburuak eta haiek indartzera baletor bezala, 
elkarrizketaren amaieran, tabernaren hondoko 
bozgorailutik Izaroren ahotsa entzun da: y volar y 
lograr, y volar y lograr —hegan egin eta lortu, hegan 
egin eta lortu—...  

Izar eta Hodei, anai-arrebak, arraina 
eskuetan dutela. / Arg.: Izar de la Hoz

Izar, itsasontzian, arrantzatutako arrainarekin. / Argazkia: Izar de la Hoz. 

"I t sas  b idaien esper ientz ia e ta 
kontakizunak barkuan" kontaketa.  

De la Hoz anai-arreben eskutik.

Urriaren 5ean, liburutegian.

ERREPORTAJEA

Eman hemen  
zure negozioaren  

berri



2022ko urria · ARTZAPE16

Amaitu berri dute denboraldia "Esperantza"ko arraunlariek; ezin 
hobeto, gainera: bosgarren egin dute Eusko Label Ligan,  ohorezko 
txandan lehiatu dira Kontxako Banderan... Piztutako ilusioari esker 

onez, herritarren txaloak jaso zituzten herriaren harreran.

ERREPORTAJEA

ESTROPADAZ  
ESTROPADAKO LORPENA
Oraindik, arraun denboraldia bukatu zenetik bi astera, haurren bat pasatzen da 
Eskualtxeta eraikinaren aurretik "Esperantza oe, Esperantza oe" abesten. "Udako 
kanta" bilakatu dela adierazi zuten azken estropadaren ondoren arraunlariei 
egindako ongi etorrian. Herrian berpiztu den ilusioa ikusita, ezin uka Getarian 
abuztutik hona gehien errepikatutako doinuetako bat denik.

Esperantzaren denboraldia

Inork gutxi jarriko du zalantzan neguan egindako 
lan gogorraren emaitza izan denik, hein handi 
batean, Getariako Arraun Klubeko talde nagusiak 

uda honetan lortu duena. "Negua beti izaten da 
gogorra, arraunlariek egiten duten esfortzuagatik", 
azaldu du Xabier Goikoetxea presidenteak. Aurten, 
gainera, bazen maila berrira egokitzeko kezka: 
"Larunbatetan zein jaietan aritu behar duzu lehian 
eta hor dauden traineruak Kantauri itsasoko onenak 
dira". 

Oraingoan ere estropadaz estropada joatea zuten 
helburu, Goikoetxeak aitortu du entrenatzaileak 
berak hala transmititzen ziela arraunlariei, eta 
hasieratik ikusi dira emaitzak. Hala dio Unax 
Eizagirre patroiak: "Urte ilusio handiarekin hasi 
genuen eta aurreneko emaitzek asko lagundu 
zituzten hor goian ibiltzeko maila bagenuela 
jakiteko. Gero, zazpigarren hastea ikaragarria 
zela uste genuenean seigarren egin genuen, gero 
bosgarren, laugarren ere bai...".

Horrek, jarraitzaileei sortutako zoramenaz harago, 
lasaitasuna eta gozamena eragin ditu talde 
barruan, besteak beste, arraunlari guztiek izan 
dutelako lehiatzeko aukera. "Ikaragarrizko talde 
lana ikusi da eta horrek asko ematen du", adierazi 
du Goikoetxeak.

Taldearen erregulartasuna azpimarragarria izan da 
presidentearentzat: "Gu bezalako talde batentzat, 
ohorezko matrikulako denboraldia da. Hasieratik 

genekien igo berriak ginela eta pare bat atzean 
uzteko helburua geneukan. Oso erregularrak izan 
gara eta bosgarren geratzeak erakusten du hori". 

Aurreko denboraldietan baino jarraipen handiagoa 
egin diete herritarrek eta hori antzeman dutela dio 
Eizagirrek, nahiz eta aitortu telebistan azaltzeak 
errazten duela hori. Ohiko etxekoez zein lagunez 
gain, inoiz arrauna jarraitu ez duen jendea ere 
estropadetan beraiek animatzen sumatu dutela 
kontatu du. 

Hala ere, egindakoa barneratzeko denbora beharko 
dela uste du Goikoetxeak. "Ez dakit denok ere oso 
kontziente garen zer egin duten. Arrauna, dagoen 
bezala... hurrengo urteetan emango diogu balioa, 
zaila delako herri txiki batean txalupa ateratzea eta 
gainera, horrela ibiltzea. Harro egotekoa da", dio.

Taldear i  begira, hur rengo denboraldi rako 
arraunlariek ez dute oraindik azken erabakia 
jakinarazi, nahiz eta zalantzatiren bat bazen. Dena 
den, badirudi blokearen gehiengoak jarraituko 
duela. 

P res iden teak us te  du amai tu  ber r i  den 
denboraldian egindakoarekin gustura sentituta, 
jarraitzeko aukera gehiago egon daitezkeela. 
Egon daitezkeen bajak ordezkatzea zaila dela 
badaki, "arraunlari gutxi daudelako eta beti nahi 
izaten delako herrian ibili den norbait hastea 
edo proiektua gustuko duen norbait gerturatzea".    

Testua  
IURE EIZAGIRRE

Argazkiak  
INTZA GURRUTXAGA  
eta IURE EIZAGIRRE

ERREPORTAJEA

Erreferenteen garrantzia
Gerora arraunlariak nahi badira, ezinbestean 
landu behar dira beheko mailak. Horregatik, 
aurten ere arraunean hasi nahi duten neska-mutilei 
aukera luzatu zaie, eta datorren astetik aurrera, 20 
baino gehiago ibiliko dira klubean. Uda honetan 
eragindako zirrarak izango du eragina, ziurrenik, 
gaztetxoak arraunera ger turatzeko garaian. 
Hortxe kadeteen taldea osatzen duten arraunlarien 
adibidea: pozez gainezka saltoka, ilusioz elkar 
besarkatzen, Aupa Getaria zioen banderak 
indarrez astintzen, etxeko estropadan arraunlariei 
animo oihuak jaurtitzen zein negar malkotan ikusi 
ditugu estropadaz estropada.

Argi du Goikoetxeak bide hori jorratzen jarraitu 
behar dutela: "Egin beharko dugu lan horiekin, beti 
egin dugun bezala. Ea poliki-poliki iristen diren 
eta goiko norbaitek laga behar duenean horiek 
dauden ordezkatzeko. Polita litzateke atzetik 
datozenek ikustea aurrean zer dagoen. Trainerua 
baldin badago, atzetik datozenei bultzada ematen 
die, trainerura heltzeko helburua jartzen die, bai 
neskei bai mutilei". 

Patroi onenak
Patroi gisa aritu nahi duenak badu nora begiratua, 
denboraldi honetan bi getariar sailkatu baitira 

ERREPORTAJEA



ARTZAPE · 2022ko urria 19

Patroi Onenaren Sariko lehen bi postuetan. Ander 
Etxegoien izan da lehena 141 punturekin eta haren 
atzetik Unax Eizagirre 115ekin. 

Etxegoienek Oriorekin lehen denboraldia egin du 
eta, badirudi, ezin hobeto egokitu dela taldean. 
Lehen estropadan jantzi zuen patroi onenaren 
kamiseta eta orduz geroztik ez du kendu. EITBri 
adierazi zionez, poz handia eman dio sariak eta 
oso polita izan da berarentzat Oriora joanda, hori 
irabaztea. Gainera, esan zuen bere izenean jaso 
arren, talde guztiarena dela saria, denen lana izan 
delako. 

Orioko patroiak "ikaragarrizko urtea" egin duela 
uste du Eizagirrek, eta "gustura" dago bigarrengo 
lekuarekin. Halere, anekdota gisa bizi du lorpen 
hori, uste baitu estropada denak jokatu dituztenak 
daudela goiko postuetan eta txandatzen ibili 
direnak beherago. 

Maila aldaketarekin, patroi zeregina ezberdina 
dela antzeman du Eizagirrek. Traineruan albora 
etortzen direnak ez omen dira haizeak edo olatuek 
ekarrita heltzen, asmoren batekin baizik. "Maila 
altuagoa dago eta arerioei adi egon behar duzu. 
Estrategia aldetik gehiago landu behar izaten 
ditugu estropadak", laburbildu du. 

ERREPORTAJEA

HISTORIAREN  
ITSASPEKO  
ALTXORRAK
Egungo paisaia lasaia ikusita, zail gerta daiteke 
irudikatzea mende batzuk atzera Iturritxiki eremuan 
egon zitekeen itsasontzien mugimendua. Ainguratoki 
gisa erabiltzen zen eta Europatik Afrikarako bidean, 
egoera kaskarrean zeuden ontzi askoren hondorale-
ku izan zen. Orduan itsaspean geratutako altxorren 
inguruan ondu dute "Iturritxiki. Getariako badian 
murgildutako historia" liburua. 

Iturritxiki

Era askotakoak izan daitezke altxorrak. Badaki hori 
Ana Benitok Iturritxikiko aztarnategi arkeologikoko 
zuzendari eta Iturritxiki. Getariako badian 

murgildutako historia liburuaren egileak. XV. eta XVI. 
mendeetan trukerako zuten balioagatik altxor zirenak, 
orduko gizarteaz erakusten digutenagatik dira gaur egun. 

Herrian aurkeztu berri den liburuak bi urpekarik, Iñaki 
Gutierrezek eta Ignacio Etcheverryk, 1987an egindako 
aurkikuntza du oinarri. Orduan kobrezko lingote batzuk 
topatu zituzten badian eta haiek zein Aranzadi Zientzia 
Elkarteko kideek —tartean Benitok— uste izan zuten 
1638ko Getariako Gudakoak zirela. 

Aurkikuntza egin eta urtebetera, 1988an, prospekzio, 
zundaketa eta indusketekin hasi ziren. Aurrekontuak 
behartuta, kanpaina txikiak egin zituzten, 10-15 egunekoak 
urtero eta, askotan, udazkenean, urrian edo azaroan. 

2001era arte iraun zuten indusketek eta denboran aurrera 
egin ahala aurkitutakoek, besteak beste 300 besoko, 
lagundu zuten aurkikuntza hura historian kokatzen. 
Hala, materiala 1522 eta 1524 urteen artean Getarian 
hondoratutako itsasontzi batekoa zela ondorioztatu zuten. 

Liburuan jasotakoaren arabera, kargarako erabiltzen 
zen ontzia eta, ustez, Anbereseko (Belgika) portutik irten 
zen, garaiko Europa iparraldeko merkataritza porturik 

garrantzitsuenetik. Europa Erdialdeko salgaiz beteta 
zihoala uste da, Afrikan, Gineako Golkoan, besoko haiek 
esklaboengatik aldatzeko. Handik bi aukera zituzten: Afrika 
hegoaldetik pasa edo Amerikara joan esklaboak saltzera. 

Ikertzaileek ez dute zalantzarik itsasontzia Anberesetik irten 
arren, Portugalgo koroarena zela "besokoen merkataritza 
haren monopolioa" baitzen. Gainera, aztarnategian 
Portugalgo Manuel I.aren txanpon bat aurkitu zuten. 

Ez omen zen ohikoa halako distantziatan ibiltzen ziren 
itsasontziek gure itsasertzean geldialdia egitea, bai 
ordea, arazoak zituztenean Iturritxikiko ainguralekuan 
geratzea. Izan ere, San Anton irlak ipar-mendebaldeko 
haizetik babesten zituen ontziak. Egoera kaskarrean 
heldutako asko bertan hondoratu ziren, XVI. mendeko 
hori kasu. Benitok dioenez, "Antzinaroan, Erdia Aroan 
zein Aro Modernoan erabili izan da ainguraleku hori".

Besokoen garrantzia
Oraindik dirua existitzen ez zen garaian, afrikarrek 
ez zuten interesik Europako urrezko zein zilarrezko 
txanponekiko, hortaz, ez zuten merkataritzako balio. 
Bertan egiten ziren apaingarriz betetako besoko 
moduko haiek zuten balioa haientzat eta Benitoren 
hitzetan, portugaldarrak horretaz ohartu zirenean, 
masiboki ekoizten hasi ziren Alemaniako eta Europa 
Erdialdeko fabriketan. Eredu sinplea egin zuten, 

TESTUA 
IURE EIZAGIRRE

ARGAZKIA
ARANZADI ZIENTZIA ELKARTEA

distiradun uztai moduko bat, soinu zehatz bat zuena. 
Garai hartan, afrikarrentzat, zenbat eta gehiago 
eduki —gorputzeko apaingarri gisa zein etxean— 
orduan eta garrantzia handiago zuten pertsonek. 
Esklaboen merkatuan, pertsona bat halako hamar 
edo hamabigatik truka zitekeela uste dute ikertzaileek.

Getariako itsaspean aurkitutako besokoak ere antzekoak 
dira: letoizko eskumuturrekoak, moldean eginak eta ur 
azpian distira egiten dutenak. Gainera, Benitoren arabera, 
hauek dira aurkitutako mota horretako zaharrenetakoak, 
beste aztarnategi batekoekin batera, nahiz eta Europan 
XVIII. mendera arte ekoiztu ziren besokoak. 

Bestelako aurkikuntzak
Aipatutako besokoak ezinbestekoak izan dira aztarnategiari 
data jartzeko, baina bestelako material batzuk ere aurkitu 
dituzte, gehienak itsasontziko tripulatzaileenak zirela 
uste dutenak. Horrela, pitxer bat, pastilla-kaxa, gutun-
irekitzailea, berunezko zigilua, bi txanpon eta itsas karta 
neurtzeko letoizko konpasa azaldu ziren indusketan.

Hasierako urpekari haiek horren bila joan baziren ere, 
Iturritxikiko aztarnategian apenas aurkitu den Getariko 
Gudako arrastorik. Frantziako armada Espainiakoari 
gailendu zitzaion bataila hartan hamabi galeoi inguru 
urperatu ziren baina ordura arte mugimenduan zeuden 
itsasontzien aurka erabili gabeko borroka modua baliatu 

zuten frantsesek: dagoeneko erabiltzen ez zituzten ontzi 
txikiagoak bota zituzten, material suharberaz beteta, 
galeoien aurka. Ondorioz, bi ontziak erretzen ziren. 
Erre ez zena, mendeen poderioz, hondatu egin zela dio 
Benitok. Gainera, kontuan eduki behar da guda amaitu eta 
hilabete gutxira, berreskuratu zitekeen dena jasotzera joan 
zirela protagonistak; gainerako apurra, Getariako portuko 
dike berrien zimenduetan geratu zela argitu du ikerlariak.

Omenaldia
Aurkezpen ekitaldi soil bat beharrean, liburuaren 
aitzakian, Benitori omenaldia egin nahi izan zion Aranzadi 
Zientzia Elkarteak. Horregatik, Benitok liburuaren sorreran 
bidelagun izan dituen hainbat pertsona gonbidatu zituen 
ekitaldira, besteak beste, Julio Villar idazle, abenturazale 
eta alpinista. Bera da hitzaurrearen egilea eta horixe 
irakurri zuen Xabier Zeberiok Nyckelharpa jo bitartean. 

Bere lanaren aitortza gisa, Mertxe Urteaga Gipuzkoako 
Foru Aldundiko arkeologia teknikariak, Haritz Alberdi 
Getariako alkateak eta Jokin Otamendi Aranzadiko 
lehendakariak elkartearen zilarrezko intsignia eta 
Robert Garayk egindako ilustrazioa eman zioten. 

Bista Onan liburuarekin egin bezala, honen muina 
diren aurkikuntzak jendaurrera ateratzeko erakusketa 
egitea nahiko luke Benitok. Gaur egun Gipuzkoako Foru 
Aldundiaren Gordailuan daude.

Ezkerrean, Zeberio, 
Benito eta Villar 

igandeko  
aurkezpenean.  

Goian, Benito 
indusketan.  

Behean, besokoak.

PLIST&PLAST 

EDURNE IRIGOIEN LOINAZ

KOMIKIA

Grakatekoa/krakatekoa

Izenburuan ageri den bezala, bi moldeetara entzuten da hitza Getarian: 
grakatekoa/krakatekoa. Euskaltzaindiaren Hiztegian, euskara estandarrari 

begira, krakateko forma baino ez da ageri. Gaztelaniaz crujido edo chasquido 
ditu baliokideak.

Bistakoa da izen onomatopeikoa dela (hau da, hots edo soinu batetik sorturiko 
hitza). Krak soinua da krakatekok daukana jatorrian; alegia, zerbaitek haustean 
egiten duen hotsaren onomatopeia. Adibideak: Autotik jaistean, krakateko txiki 
bat sumatu zuen belaunean. Grakatekoa egin dit gerriak, eta hemen nago oker-

oker eginda! Krakateko latza eragin zitxon baporeari olatuak.
Krakatekorekin gertatzen den bezala, oinarrian onomatopeiaren bat duen 

izen asko ditu euskarak, eta oso erabiliak eguneroko jardunean: burrundara, 
danbada, plastada, sastada, takateko, zaztako, ziztada, zurrutada...

Getarian eta inguruetan esaten diren hitzen txokoa da hau. 
Animatu eta bidali info@artzape.eusera  

ezagutzen dituzun hitzak.

ANDRES ALBERDI

Kiroldegiko zozketa 
Hilabete honetan, Sahatsaga kiroldegiaren eskutik, 
yoga ikastaroko hilabeteko bonua zozkatu dugu 
Artzapeko bazkideen artean.

Urriko irabazlea:

Sorkunde Iribar
Deitu Sahatsaga kiroldegira: 943 140 432

GETARIAKO HITZA

Bidean ikasia
Irailaren hasieran izan zen Hondarribiko alardea 
eta, lehenengo aldiz, nahiko normaltasunez ospatu 
zuten, istilurik eta plastiko beltzik gabe. 

Bada, orain lau ur te, 2018an, Arantxa 
Urretabizkaiaren liburu hau irakurri ondoren, irakurle 
taldera gonbidatzeko aukera izan genuen liburuaz 
hitz egiteko. Bera izan zen,1993an, Hondarribiko 
alardean lehen aldiz parte hartu zuen emakume  
protagonistetako bat. Aspalditik omen zuen liburu 
hau idazteko gogoa baina bere semea tarteko, 
iraindua ez izatearren, ez omen zen ausartzen. 
Azkenean, semearen baimenarekin, prest ikusi zuen 
bere burua saiakera hau kaleratzeko. 

Hasiera haietatik, urte luzeetan, herrian bizi 
izandako gatazkak dakartza publiko egitera. Irainak, 
mehatxuak, bazterketak... denetarik bizi izan dituzte 
alarde mistoan atera nahi izate hutsagatik. Baina 
norberari ez ezik, norbere seme edo alabari egiten 
badiote iraina edo bazterketa? Galdera hori egiten 
du Urretabizkaiak. Liburu gogorra da irakurtzeko 
kontatzen diren gauzengatik.

2017an Euskadiko Literatura saria jaso zuen 
euskarazko saiakeraren kategorian.

JOXI ERAUSKIN

ZAINTZA
EGUNAK

Urriaren 3tik 7ra. 

FULDAIN 
FARMAZIA

Urriak 25
Ilberria

Urriak 3
Ilgora

Urriak 17
Ilbehera

Urriak 9
Ilbetea

KULTURAREN TXOKOA DATU INTERESGARRIAK

1 Larunbata
Surf txapelketa herrikoia 
Antolatzailea: Gaztetape Surf 
Elkartea
Egunean bertan eman beharko 
da izena eta antolatzaileek 
apuntatutako pertsona kopuruaren 
eta adinaren arabera antolatuko 
dituzte kategoriak. Bazkaltzeko 
paella prestatuko dute eta 
iluntzean, sari banaketaren 
ondoren, parrillada egingo dute. 

5 Asteazkena 
Itsas bidaien esperientzia eta 
kontakizunak barkuan 
Ordua: 18:00 
Lekua: liburutegia 
Antolatzailea: Getariako Udal 
Liburutegia 
Izar eta Hodei de la Hoz anai-arreben 
eskutik egingo da hilabete honetako 
ipuin kontaketa. Aurrez izena 
eman beharko da, izen-abizenak, 
telefonoa eta adina adieraziz. Datuak 
postaz (liburutegia@getaria.eus 
helbidera) edo telefonoz (943 896 
147 zenbakira) helaraz daitezke. 
Arratsaldez deitu, 16:00etatik 
20:00etara. 

6 Osteguna 
Itsasoak pizten gaitu 
dokumentalaren emanaldia 
Ordua: 19:00 
Lekua: Euskal Itsas Museoko 
ganbara (Donostia) 
Getariak itsasoarekin duen 
harremanaz hausnartzen du Beñat 
Gerekak dokumental honetan. 

10 Astelehena
Odol-ematea 
Ordua: 16:00-20:00 
Lekua: anbulatorioa 

Antolatzailea: Odol Emaileen 
Elkartea eta Gure Txeru Elkartea 
Goizean hitzordua eskatzeko deitu 
943 007 885 telefono zenbakira. 

12 Asteazkena
Pintura Eguna 
Ordua: 11:00-13:00 
Lekua: plaza 
Antolatzailea: Tonpe Getariako 
Guraso eta Lagunen Elkartea
Goizean zehar tailerrak egingo 
dituzte eta ondoren zenbait 
material zozkatuko dute.

13 Osteguna
Mundua arnastu nahian 
filmaren emanaldia eta 
solasaldia  
Ordua: 19:00 
Lekua: Berdura plaza 
Antolatzailea: Getariako Udala
Mendi Astearen baitako emanaldia.  
2006az geroztik Aitor Igiñitzek 
ezagutu dituen 70 herrialdeen, 
kontinenteen eta mendi bideen 
berri kontatuko du, Unai 
Ugartemendiarekin batera.

16 Igandea
Goiz buelta Getariako 
inguruetatik 
Amaieran, hamaiketakoa.
 
Mendi Tour. Mendi Filmeko 
onena 
Ordua: 18:30-20:30 
Lekua: Iturzaeta Herri Eskolako 
aretoa 
Antolatzailea: Getariako Udala 
"Amagana" eta "Le Cavalier 
Mongol" filmak emango dituzte. 
Sarrera doan izango da baina 
beharrezkoa da gonbidapena. 
Urriaren 7tik aurrera egongo dira 

eskuragarri turismo bulegoan. Egun 
berean, emanaldia baino lehen, 
leihatilan bertan ere eskuratu ahal 
izango dira. 

25 Asteartea
Katukale Irakurle Taldearen 
saioa
Ordua: 18:00 
Lekua: alondegi 
Joseba Sarrionandiaren "Bizitza 
ez al da oso arriskutsua?" lana 
aztertuko dute, Uxue Alberdiren 
gidaritzapean, idazlea bertan dela. 

Cristobal
Balenciaga
Museoa
7-9 Or.-Ig.
Fantasiazko goi-mailako 
joskintzaren hastapenak 
Ikastaro honek hurbilketa bat 
proposatzen du Balenciaga Etxeko 
fantasia tailerretan erabilitako 
metodo zehatzetara, zeintzuetan 
eguneko, jaietarako eta andregaiaren 
ezteietarako modeloak egiten ziren. 
Moda Diseinuko eta patroigintzako 
eta joskintzako ikasleentzako; plaza 
mugatuak. Informazio gehiagorako 
943 004 777 telefono zenbakira 
deitu edo info@fbalenciaga.com 
helbidera idatz daiteke.

15-16 Lr.-Ig.
Ondarearen Europako 
Jardunaldiak: Ondarea 
loratuz, gozatu! 
Ordua: 11:00-14:00 
Ondarearen Europako Jardunaldien 
testuinguruan antolatutako 

tailer ireki honek birziklatutako 
jantzi bat manipulatzea eta 
eraldatzea proposatzen du, beste 
erabilera bat, balio handiagoa eta 
balio-bizitza handiagoa emanez. 
Emausekin elkarlanean egingo da 
tailerra. Doan izango da eta ez da 
beharrezkoa aurrez izena ematea. 
Informazio gehiagorako, 943 008 
840 telefono zenbakira deitu edo 
info@cristobalbalenciagamuseoa.
com helbide elektronikora idatzi.

16 Igandea
Tom Kublin Balenciagarentzat: 
Ezohiko lankidetza 
erakusketaren amaiera 
Cristobal Balenciagaren eta Tom 
Kublin argazkilariaren arteko 
bi hamarraldi baino gehiagoko 
harreman profesionalean sakondu 
eta haren garrantzia azpimarratzen 
duen erakusketa da hau. Ehun 
argazkik baino gehiagok eta bost 
film-zatik osatua.  

23 Igandea
Eszenografiak 
"Tom Kublin Balenciagarentzat: 
Ezohiko lankidetza" erakusketaren 
testuinguruan, eta argazkilariaren 
artxiboko irudiak abiapuntutzat 
hartuta, argazki horien 
atzealde eszenografikoak hiru 
dimentsiotako collagearen 
bidez aldatzea planteatzen du, 
enkoadraketa eta argi-efektu 
berriak bilatuz.
6 eta 12 urte arteko familientzako 
jarduera, elebitan izango da. 
Informazio gehiagorako edo 
izena emateko, 943 008 840 
telefonora deitu edo didaktika@
cristobalbalenciagamuseoa.com 
helbidera idatzi. 

2022ko URRIA Agenda www.artzape.eus webgunean 
eguneratzen dugu. Adi egon!

AGENDA



Urte osoan jartzen dutenei %10eko deskontua egingo zaie.

PUBLIZITATE TARIFAK

Tamainak

4,3 x 4
9 x 4

13,6 x 4
9 x 8

13,6 x 8
orri erdia

ZenbaTekoa

12 euro
24 euro
36 euro
48 euro
72 euro
96 euro



Izen-abizenak:

Helbidea-Herria:

Telefonoa:

Helbide elektronikoa:

Kontu zenbakia:

Banketxea:

Txeruko postontzian // info@artzape.eus

Urtean 25€ - Getariatik kanpo bidaltzea 30€

egin bazkide

www.artzape.eus


